
Kom leng, Moon kaa ñaaƴlooxoogu kam a koƥ ale no ceeƈ sumu.  

Ta retaa garaa, a ƴufaa, a wuuqaa. A ɓaatnangaa a geenoox a xooñ-

noox. A fi'aa pi'el o Moon. keene damin boo o ñuxur ole xon. Ta fool, 

a ga' o njom’andaan. Ndaxar naa na jalwaa a jigid baa hup a ndok,  

ta jeg xa pas xa tinqu. A nand nen ka fardeena. A nandtaa a tagid no 

kiin. I ƭeetloox teen, a kid a ƭak a ƥaal a qooɗu, o ñis o ɓapu. O don 

ole ee yaɓ a nandtaa begax

Ndol, Moon fo ndaxar ne na layaa

Na tagid ale no ndaxar ne, dara yo'nooxee kaa lalitna ee kaa ñoowaa. 

Refee a kid ake, refee o don ole. A soƥangaa ee kaa ɗeetang sax, o 

don ole kaa saɗarnoox baa nand ne na fangool fa soxodu. Ke moƴna 

jom’andit ten refu a qasax ale ta genitna. Kaa niɓaan saa saɗarnoox. 

Ye Moon a nanna a qasax a kene kaa diid baa naang muut a doon teen 

a  jaaxiɗ. Oy ! ndaxar naa na layaa ! Teen a yegu ee a riqe baa dalfo 

meeñ. Ndaxar ne a nand nen kaa luɓna a naaq a riqin. Moon a meeñ 

miñu ye ta inooxkaa, ceeƈ ne mud.



Ndaxar ne matiidin apaax a wuuqan. Ta nand nen taxar lakas ke kaa 

ndiid. Ndaxar maak naa a  ɓaat o lok a Moon a naaq. A qicin boo paam 

o donum. Kam diid le, Moon a nan o ñuxur o xonu, taa goƭ. A layin ee : 

« Moon ndiiki inooxaa. » Nan-gilooxaam too fañ o weecit ke buguuma 

o lay. Mene fop, muumeen nu mataxama taa lay ee : « Ndaxar naa 

na layaa », a xon ndiiki. Jaf lene waasanaaxoong. Xoti ƭatof, jaf lakas, 

o matatangaam, wetandooxi ee kaam layaa. Moon cungee o ɓaat o 

layel o ten. Yaa a naaq ale xaƴuuna Moon a ɗaap.

Yaa Moon a ƴufna baa goƭ ndaxar ne, ta geenoox a letnoox a moos 

xoox le, yaam o ƭomel. Ta doon teen ee Ndaxar soxodu nene taxu 

yonges neene a yaqoox. 

Moonn ee: xooxes le kaa ɗomaa too um xeexel. 

Moon a yiif a yiifatin nam a fi' kaa baa jeg kaa ta ñaamna yaam nqeex 

. Ta fool a xalaat ee : kaam juum ye jambatwuuma Ndaxar ne. Ndaa 

ten  na waaƭankaxam pexey naa taxna um ñaam boo giñ. Xan a tax 

boo xeexkandeem o feet, laqa feet,fo xa yeng axe naa ngaraa. 

No feet olaa, Moon a ɗeetik a Mbat, ye ta fadiidna, ta lay a Mbat ee :  

mexey. Mbat a doonin ee mi  tam mexey. 

No njoktoor naaga, Moon a lay a mbat ee ; xaye um lalong kaa 

moseeroona o ga'. Faapof fa maamof mosiran o nga’. 

Ndaa Moon xaro ? 

Moon a lay ee Ndaxar naa na layaa. 

Ndaxar naa na layaa! Moon ba yafaam. Felee boo felee ndaa Moon 

koo yafaam moon a layin ee waagaam o daaɓoox no gon ya ‘es ee. 

Waagaxoong o lal ndaxar naa na layaa ne na wo fo mi. Ndaa i nanoo-

rangaa. 

Ii nam i nanooritkaa ? 

Mbaat, daɓooxaam ee o ga'agaan xan o jaxiɗ boo lay ee Ndaxar naa 

na layaa ! 

Moon na pexeyum, a layin ee o layangiran ee Ndaxar naa na layaa 

xan a fuux. Too xan a fadong a naaxum ake. 

Ten Mbat layu ee : Moon aca i ndet ! . 

Da yoon a ndet, ɓaatne da mbadiit na koƥ ale. 

Mbat a ga’ Ndaxar naa moƴna magin, a fi’nen kaa jegna a tagid. Mbat 

a diid a dal fo falalu ee Ndaxar na na layaa ! 

Yaa ta paangaa, ta nan ndiq, Mbat a yen a meñ moon a sogin o raxan. 

Moon na ɗooq a Mbat boo kam taxar kaa, mbat oxe naanga muut 

yaam a diid.Ta nomtooxiid a doon teen jaaɗ le fo o ñofelum, a doon 

teen a mbaal o yaal yiif le. Xaƴee mberkele fo wiilum mayu taa saƭik, 

fo naak a koƥ le andoona ee saɗaree tus. 

Moon a roxondoox naak a koṕ le a retaa no ndaxar naa, Ndol fee 

fañna kumpa a reefin.  

Naak a koƥ le a jaaxiɗ, ten itam ye ta ga'na Ndaxar njom’andaan ne. 

Ah, muumeen neene soxodu, a xaƴange kuu feluuna ta fi'. Too xan 

ta war ƥaaɓaan ke fop, ndaa xan a andee Ndol moƴun o ƴiƴ. 

No feet olaa, moon a nomtoox na koƥ alaa ndax ta jeg oxaa ta  

warna. Teen Ndol a ɓaatu inoox, a reef took Moon. Yaa Moon a ƴoo-

kuuna a ɓaat o doon pexey ke ta fi'na muumeen ke. Ndol a yo'in nof 

a ɓaat o yo'in nof maakum ke. 

A naang muut baa and ke Moon a bugna. 

Moon a xalaataa ke ta laykaa a Ndol. Yiif laa a ɓun ta lay ee : andaa  

mi yiifes felee. Kaam saƭik xoox, too yiifes naangee ɓunaa. 

Ndax waagaam o laamit tig ? 

Ndol a doonin ee : Moon xar o laamitkaxam, layi um nan. 

Xar ando no ndaxar naa na layaa ? 

Koo bugaam o jom’and, ndaxar naa na layaa ! 

Ha-aa de kaa i njeetaayaa soom. 

Ndol a yiif ake a niɓaana. 

Yaa da moofna ondik, Moon a ga’ee Ndol kaa ɓuuɓ. Taaga a laamtun 

ee wo xaariites, xar fi’o nen oxaa jaaxiɗna ? 

Ndol a layin ee : « dayiim no jaaxiɗ soom, kaam nand nen o xaa bugna 

o jomi. » 

Moon a layin ee, yaaga de o ga’angaa ndaxar naa na magnaa, a jigdaa 

xan o wuuq apaax. Too layaa ee : boo kene ndaxar naa na layaa oo. 

Jafeñee o layel tus. Laacee sax yiif felu ngir o wetandooxin. 

Cungi boo um jeem boo and ndax xam waagin. Ndaxar naa na layaa …

. Foogaam ee weecitkinum. Ndaa koy, keene a doya waar, oleng mosee 

o ga’ nandu neene. 

Ndol a dalfo inoox a lay ee Moon, i mbaaga ndet ndiiki. 

Teen a yoonu a ndet, ɓaatnee da mbad na koƥ alaa. 

Ndol a damtin ee oo ndaxar naa na layaa ! ndaxar naa na layaa !... 

Moon a layin ee fadandi fa lay fee. No fit fee ten retna, Ndol oxe 

layataa ee ndaxar naa na.ndaxar naa. 

Moon a layin ee xa damong, layi ke layoonga! 

Ndol ee fa roog kam weecin, ndaxar naa na.ndaxar naa  

Moon a fuux a doon teen ee layi ee ndaxar naa na layaa, ba xalaat 

lakas. Yaa Moon a paangaa xa ñuxuur axe rek, a naaq a fadin, ta 

meeñ, inooxatee. 

Laamit

1 O njom’ andaan onqum Moon a ga' u na koƥ ale ? 

2 O njiriiñ onqum a ɓisiidun ? 

3 Xar taxu Moon a ɓis a Mbat no ndaxar naa na layaa ? 

4 Cooɗti xalaatof ne ga'toona kene jegna ? 



Jambaar fee Samba Gilaajeegi

Na saate fulaane waa, a jeg’a o koor o leng oxaa gen'ina maaga. Kom 

leng ta lay ee kaa ñaaƴkaa ngir o moƴ o and. Ta seq ke naa yetooxan 

ta ref a qali fo laƥum, a sog o ŋaay pisum. Naaga a doonooxu na ƭat 

laa, o taalibe'um oxaa gimuuna, a reef a cinjum. 

Yaa Samba a ñaaƴna waxtu mayu, 

Ta faaf a koƥ a leng a sog o fadiid na mbeel a maak. Taxar maak kaa 

ƭasna o saax o leng ole na foofi le na mbeel ale naa caarwaa. Maaga 

refu mbind Duubaa Lumpuur. 

Duubaa Lumpuur muumeen maak oo. Xeet niŋki-nanka a refu, cer ke 

a may fut xa bas axaa naa nandtaa fo xa pus fanoox. 

A cafum a qaru kaa a njega paambaañ cigdu taa nqoƈ a nandtaa fo 

paambaañ Njogoy. 

Jambaar fee Samba Gilaajeegi

Ta yoon fo coow maak. 

Ye foofi le a ɓaatna naang tek, duubaa Lumpuur a fadiid.  

O xe geenoox kam foofi le a widaa o kiin o sobu xe yaqanuuna o ƭaan. 

Yaa ta ga'na a Samba, taaga weƈaqilooxu a ga’in.Ƥaaɓaan neene kaa 

saɗarnoox lool boo we njambaar'ina sax kaa sendoogu yaam diid.  

Ndaa Samba yeegniran cerum. O yoonum a layanaan, ndaa taxee ta 

ñak o fudoox a matik a mbeel alaa. 

No ndak-fo-ndukax foofi fo ɓaal ole xooñ a fer a yo'nooxaa. Foofi le 

a waƴaa a bax-baxnaa, boo ta ɓaatin ee tek. A yaand a maak akaa 

mbodna nen loot maak a mbudoox a jasnoor fo ten a wuuqin a maak  

nen ɗuuɗ . 

Kaa wet o donum, ta yaaj lool. Ta waas tuñ peƭaru ta sutoox teen. 

Ndaa Samba diidee boo ndiik. O xe jasnoor fo muumeen ne a ɗeetan. 

Duubaa Lumpuur a magnaa : 

O cok olaa liitooxaa, xoox laa a jigdaa baa faaf taxar maak ke boo na 

eel akaa. Ndaa Samba saɗaree boo ndiik. 

- Duubaa Lampuur, xar taxu o fi'aa kene ? Koo jeg o daaw rek.  

Mi fene, jegiim tus kaa saɗaruuma. 



Ye ta ɓaatna o nand ne ta nand'iina, taaga a doonun ee : 

No wiin we fop, wo moƴu o jambaar teen. Keene taxu xan cooxong 

neexil. Ci'aaxong gidi faana refna yoora ƥaak naana. O sutangaan no 

xolum rek, refu ee waraa oxe o ñoxortaa. Samba a tay o jang gidi fee. 

Ye ta retna baa xotin baa ƴut, a layin ee : 

- A faaxa ! Me xe retaa ɗeetik ndax ke Duubaa Lumpuur a layna 

ndigil oo ! 

Ta sut gidi fee no xolum rek muumeen ne a yen a xon.  

Samba a reef a ƭatum a ñaaƴaa. Ta fadiid na saate fa maak faa ta 

andeerna. Kaa ñaaƴ'u miñu no njeeƈ naa. Kaaga taxu ta hoɗom'el. 

Ye ta ɓaatna o ñaaƴ ondik rek, ta geenoox no mbaamir a ndok ale no 

daaƭ le ta eetna o ga' a xeɗ foofi fo yerel. 

O kiin roog o tew a ci'in o ndik foofi na sak a leng. Foofi le oxe xeeñ 

boo waagaand o yer. 

- Taaga a layu ee : foofi lene siɓdu ! 

- Ta doonin ee : Ee o kenar oxe, saate feeke jegee foofi. 

- Xar taxu keene ? 

Foofi, o piñ o leng waagano jegit no saate fee too fanoox genu maaga. 

Jaf leng soom waago jegit maaga foofi no hiid ole. Too o hiid oluu 

refna xan o cooxin sadax o toog o leng. Kaa warel o rokan ñira no 

maad o tew. 

A hiɓanel xa qeɗ wurus, o ƴang wurus fo ceen wurus ta cooxeel. 

A soƥangaa o toog oxe ta cooxeena a felaan, kaa ɓisan, a ñaamin. A 

felangiran koy, waaskee oleng ta waaƭik foofi na mbeel alaa. O feet 

sax i ndetkaa cooxik o toog oxe a Fanoox fee. 

-Samba layin ee : cooxaam nqaw naa yipeerna tig. Kaam retaa na 

mbeel alaa waaƭik foofi mi fa xooxes. 

- O kiin roog oxe a doonin a sendaa :   

Xan a ñaamong de ! 

Samba a ret na mbeel alaa. A ƴeew nqaw ne o kiin roog a cooxuuna, 

ta yer a coox pisum fo yoonum da yer. Taaga a nanu coow maak  

- Fanoox faa sutoox na mbeel alaa. 

- Fanoox faa a laamtin : xar o fi'aa mene ? 

- Samba a doonin a lanq ee : Kaam xoɗomel soom yeraa. 

- Wati mene ndiiki-ndiiki mbaat um ñaamong. 

- Samba fee jambaarna a layin ee : Fanoox saɗarirong. 

- Fanoox a fuux lool a ret a soƥkin. A kidum akaa a yaxig nen a fiɗel. 

22 Ndang o ndang 6



Ye pis ne na Samba a ga'na o don o yaaju o jigdu le Fanoox, ta fer o 

xegegaa a foolwaa. O yoon oxe Samba a diid baa sendaa, a laqook no 

joc o leng. 

Ndaa Samba yo'nooxee sen. Yaa Fanoox fee a matiidna teen a sutu 

gidi fee no xool ole. No ndak-fo-ndukax Fanoox fee a xon. 

Samba a ɗeg no ƭool ne o ndik, a cooxin o yoonum. Ta waas xa ƈangum 

fa ñafaƭum paam a mbeel alaa 

A anda ee oleng waagkee o rokoox o ƴangum fo xa ñaaƭum. 

Yaam oleng jegee o jaf fo xa ƥay xa neewtu ne no ten. Naaga a xaadtu 

na saate'um faa. 

No ñaal naa reefna teen, o maad a xooy gawul waa ndefna na saate 

faa fop. Yaam kaa bug o toog oxe wareena o cooxit sadax a ɓisel na 

mbeel alaa. 

Ndeysaan, gawul we owe ndeefa took o toog oxe. A ngimanan a 

tagan. 

- Aa ! wo, o tew o cegu jom refo. 

- Fanoox fee a ñaama maagof ɗik. 

- Wo naa dadkandkaa den, too saɗariro Fanoox fee. 

- Xan i njeg foofi fo felu yaam wo. 

Ye o toog oxe a fadiidna na mbeel ale, ta rok kam foofi laa. Oxe ga'aa 

Fanoox faa a retaa took foofi le. 

Taaga gawul we ee, woy taamaala fee! Fanoox fee jaɓee sadax' in 

fee, ta ref ee bugee o toog oxe da cooxuuna. 

I njegkee foofi itam, in fop xan a koɗom a war a in. 

Yaam koy weene njegee o toq foofi. 

Fat i ñof o ƭeeƭik o toog oxaa moƴuuna o mos ndax ta fi’ el sadax. 

Ndaa o Noox ole lijtee den . 

O tadkandeer oxaa da njilna, Kumba ne’ e too a ref o ƥiy no yaal 

saate. 

Kaa nandanteel fo nqool onqe yaam o mosel, too a jeg jom ne na 

Samba. 

Kumba kaa fadiid rek a sooboox kam a mbeel ale. O Noox ole o xe 

naang ɗem o mbiñ o leng. Kumba a wenin, boo ndiiki ta naang cel,  

ta matiidin a falin. Yaa ta ga'na ee yo'nooxee, ta dalfo ŋaay took xoox 

le soo a lay took : 

- A xona xon! Noox le a xona! 

Fop a ndok kam a mbeel ale. Kiin-oo-kiin a bug o ga' a kid-faac muu-

meeen ne diidlandoogna saate fa muum. Teen o yaal saate layu fo 

saate faa fop. 

O xuu waagna o lay ne fanqon fee a garitna, um cooxin kuu ta laacna.

Yaa da nanna Maad a regtaa neexil, oxuu refna a inoox ee : 

mi oo ! mi oo ! 

Oxuu refna a wetandaa ngir a gimnoor o maad ee ten waru Noox le. 

Ndaa o maak oxaa ga'ina xa ƈang fo xa ñaaƭ axaa Samba, a lay took ee : 

keene xa ƈang fo xa ñaaƭ axaa Samba, a salma koor alaa. 

Maad ee a faaxa, soo a lay a den ee.  

Oxuu rokoox o ƴangum mbaat xa ñaaƭum, o gariid um cooxong neexil. 

Oxuu refna a jeema o rokoox xa ƈang axe fo xa ñaaƭ axe, ndaa o leng 

waagiran. 

O ƭanna o leng a lay ee : o maak oxaa a layee ndigil. 

Xa ƈang axe fo xa ñaaƭ axe kaa neew lool, o njaaƈ weeccu den meen. 

Too oleng laykee ee o rik o deɓ olaaga, o ten waru a noox a maak 

alaaga. 

Da nqooy xa caaƈ axe o leng-oo-leng boo ƭeet, 

ndax xa ƈang axe fo xa ñaaƭ axe mboda den. Ndaa oleng na den waagee 

o rokoox xa ƈang axe too mbaagee o ndokoox xa ñaaƭ axe. Kaa moƴaa 

o neew sax a refangaa o njaaƈ bugun o jiriiñoor. Taaga o ƭanna oxe 

a laytu ee : « Kaa nandtaa ee xa ƈang axe fo ñaaƭ axe, jini weeccu 

den meen. » Kelfa fa maak fee fo qaariitum ke a ƭooq Fanoox faa boo 

na tambando Faa na mbeel ale. A ɓaat teen ee : « jambaar fee ɗegu 

o ndik no ƭool ne na Fanoox fee. Oxe seqna ƭool neene fat a ɓisiidin. » 

Keene xan a lalit jom fo fit fee ta jegna. O tew oleng a inoox a layee : 

« Faak a jega o kenar oxaa garna na saate fee a xeɗaam foofi. Um 

ci'in foofi fo roɗgu, ta fañin o yer. Ta sutoox a ret na mbeel alaa a 

waaƭik foofi. Ye ta nomtooxiidna a ɓisiid nqaw mayu fo foofi fo felu. 

Foogaam ee o ten waru Fanoox fee. » No ndak-fo-ndukax, o maad a 

lulit a xooyin o kenar oxe. Ye ta fadiidna, ta layin ee : liiƥi xa ƈang axe 

fo xa ñaaƭ axe. 

28 Ndang o ndang 6



Samba a liiƥoox ta fodin kep. Ndaa o ƭanna oxe a lay ee keene doyee. 

Ta ɓaat teen ee : Taa ƭool ne ɗegteena na Fanoox fee ? 

Samba a joox o yoonum ta wet saak ne a ɓisiid ƭool ne. Samba a 

taƥnin no ɗoy laa ta fod teen kep. 

O maad oxe a matiid a Samba a layin ee : 

« Wo o kenar oxe, fexeyaa boo i sambir fo Fanoox fee. Wo refu jambaar 

no cambaar ke. Layaam ke bugoona, um cooxong o ten.» 

Ye ta wetandooxeena kaa jofna no roog daduk waa cooxit'eena 

sadax, a cooxel Fanoox faa, teen a layu kene : 

- Mi Samba Gilaajeegi,leng soom um laacaa : «Ta ref nu ci'aam a 

Kumba fee jegna jom taa jambaar lool. » 

No ndak-fo-ndukax, ta ci'el o ten. Kumba dolwan a Samba. Da njeg 

xa ƥiy xa mayu axaa njambaarna nen we ndimna den. 

Laamit

1 Oxum gon jini fee a xooyteel ? 

2 Ye Samba a waraa jini fee, ndax kaa bug'u  dimle we  
na saate fee da njeg foofi ? 

3 Xar taxu xa ƈang axe fo xa ñaaƭ axe a neew boo oleng  
waagiran o rokoox ? 

4 Xar taxu da layee Samba a fi'a  o ndam ? 



Sofoor fa saganu



Mbegaan sofoor fa saganu a refu. Oxe seqa o oto Njaga Njaay o no-

goyu. O ɗeetangaa o oto le, muu refna kaa gef. O lampa le refna mbaa-

mir a leerandaa a ƭat ale yaa o yeng a fadna tus kaɓatee teen. Pentuur 

fee na Njaga Njaay ale fop kaa xoɓdoox boo tus yoqatee teen. O oto 

le a cooxangaam a cinj o yeng, ga'kiro tus no ten. Kam o oto le, moofir 

mayu kaa ƥoloox, ta hiɓ a den fo liir. O moofangaa kam o oto le 

daxaƴoox o ga'aa took  asamaan fee.  

O oto le kaa jegee a kaayiit a mayu. Asiraas fee a faga kaa fadna a 

qool. O oto le jegee wisit teknik. 

Sofoor fa sagnu

O feet o Mbegaan a waru o yip o oto le a jofaa Tambaa. Kaa hirnik no 

nqel naa boo ndeer o yeng ta sog o wondooxik. Ye ta yokeel no nqes 

ne a ɗom'a lool yaam ƭaanar ne. Yaa ta yokooxna baa kaṕin o oto le, 

muu fodoona o nanaa xiin le no motoor fee. Doon teen ƴookaa fo suun 

ole. Kaṕin o oto le a ɗom'a lool no ten. Xa caaƈ axe na saate fee mujun 

o puus. Ye oto le a kaɓna a retu gaaraas. Da ndoon teen waxtu ƭik, 

koksoor fee a xooyin ee o ten waru o rok. Neene Mbegaan a ɓistiidu 

a Njaga Njaayum ale ngir o rok we na ndetaa Tambaa. Aparanti fee 

ŋaayu took a ɗagaa bagaas ke. 

O oto le a may fut boo aparanti le jegee maa ta moofna. 

Ye ta doonooxna na ƭat ale jofna Tambaa, Mbegaan a ƴufaa a fi' nen 

oxaa seqna a abiyoŋ. Fo ke ta ƴufaa fop, waxtu fuu te xooyeena, 

ta jang o telefoŋum. A jaaɓaa boo yaa ta bugna o joob. Aparanti le a 

magaa sigareet a deɓa xa mego xe na koƥ ale. Neene keƥandtu xa 

ñaay xa mayu na ƭat ale. Xa ñaay axeene ta heƥandna a taxa boo 

taxar fo daaƭ mayu a dox. Maaga cegel ke njegatee tus kaa da 

ñaamna. 

Kilyaan ke na Njaga Njaay ale o we njeetaayaa ceetaay pelu. A jega 

waa andoona ee yaa da ndetaa boo ndiik, o we nqasraa kam den.  

Yoq we a ñimatiraa no polotik. Lakas a layaa no njom ne warna jeg dii-

boor. Oxuu refna a layaa ee mbirum naa maafkaa. Coow le kam a 

njanga njaay le a naang kur. 

Ye da mbadna kawlax, Mbegaan a geenoox no esaaseer naa ngir o 

ɓaat esaas. Naaga, kilyaan ke a mbudwaa a mbaaƭkaa a ñakit. Ta jeg 

waa njofna na puus-puus a tegeƴ akaa. We yoqna a ndet na yaay faa 

naa jikwaa kafe Tuubaa. Yaa da ñaktooxna baa ngiñ, da suuratin na 

ƭat alaa. Kam o oto le, kaa nand ee jeetaay le kaa moƴ o fel. Yaa da 

mbaafna Mbirkilaan, baa ɓolkaa Naawel, o oto le mat o joob yaam a 

kaat a ƭomu. Neene sax sandarma ke a ngeennin. A ƭeet a kaayit ake 

no oto le, da nga' ee mayu teen kaa mbag. A kaayit a lakas a mayu o 

oto le jegee den. 

Neene  sandarma fee a bindanin a kaayiit ndax ta rabid. 

Ye sandarma ke a daknuuna o permi ne,Mbegaan a doonooxatin na 

ƭat alaa a moƴ o ƴufaa.  

Ye ta waajaa o fad Kungel teen a feru o yeegaa coono. Ta nimaa a 

jaaywaa. Kam o oto le, fop a naang tek. Kilyaan ke nqija, yoq we a 

ƭaanaa. lakas we a naang tek yaam a ƭat a koƭu le. O oto le a ŋaayaa 

a fudwaa a ƭat ale too oleng yeegee teen tig. Neene ta ƴufaa baa xet 

fa kamiyoŋ alaa hatna Mali. A kamiyoŋ alaa oxaa yip'u baa may ba-

gaas. Muu fodoona kam Kungel o nanaa ɗuk faa. 

A kamiyoŋ ale hat'ina Mali taa yip'u baa may o xe yena no saax 

o janoon. Guru, fo xa saaku karite xaa ta rok'ina a sambrandoox kam 

a koƥ ale. O oto le Mbegaan a yen ndeer a qal alaa. A pano a leng a 

wektoox a dalik maana. Muu fodoona o nanaa xa buuq axe no kilyaan 

ke. Xa caaƈ axe a ŋereṕoox yaay den ke. Mbegaan a diid baa sutoox 

o oto le, a roxondoox xa ƥayum a faamnoox na koƥ alaa. Bagaas ke 

no kilyaan ke a sambrandoox a ndeer a tali le. 

A kaat ake fa buuq axe yegnu we ngenna kungel. Goor fo rew fop a 

ƈufaniid akisidaŋ fee ngir o mucil wiin we. Oxuu refna na den a ƴufaa 

amaak ndax ta teel o fadiid. 

Ye we na saate fee a mbadiidna, teen a andu ee xa buuq axe mayu, 

ndaa oleng xonee. Ndaa koy a jega teen rew ɗik waa a caf den a 

ƥolooxna. Ta jeg it o njaaƈ o ngoor onqaa xijna yaam xoox le kaa gef. 

O ɓay o ñamaak ole na aparanti le it kaa ɓoloox. O ƭomel ole a xijlaan 

boo ta wondoox a bereŋwaa a lanq. O Mbegaan, sofoor fee, oleng 

andee mam a jofu. Sofoor fee na kamiyoŋ ale tus daawiran.  

We ngaañooxna fop owe mbondooxa, we ƈufgiidna, a mbundaa den. 

O oto laa, o saax oleng ole fop kaa tas. Weer ke fop a ngef, moofir ke 

fop a ƥoloox, kaana a sambrandoox. 

O leng no we naa ƈufgaa xooyu sapoor pompiye ke no telefoŋum. 

O leng na den a xooy a sandarma ke. Miñee tus da nan pompiye ke a 

ngaraa. Muu fodoona o nanaa o wuuqum ole « pii-poo pii-poo » poo. 

Yaa pompiye mbadiidna, goor ɗik fo rew ɗik a mbudoox no oto den a 

seq a balaŋkaar. Neene da njof no we moƴna o son. Da ndoon a den 

na balaŋkaar ale o leng-oo-leng. 

Ye da ƈutna, da ndet opitaal ngir da mbaadnel. 

Naaga a sandarma ke a mbadiid. A laamit sofoor ke na oto ke. Teen 

a jegu oxaa garna, a lay ee o ten refu sofoor a kamiyoŋ ale. 

Ke sandarma ke a eetna o mbi' refu o laamit a kaayit ake no oto 

le. Sofoor fee a coox a den a kaayit ake da laamitna fop. Ye da ƈutna 

fa sofoor fee na kamiyoŋ ale, sandarma fe a laamit wiin we o xe 

ƴufnoogna a njaga njaay ale. Da ƭeet baa nqij too nga'ee Mbegaan. 

Taaga  o leng oxaa ref'ina na njaga njaay ale a ɗeetu no batand.  

A ƴook a Mbegaan kam a koƥ ale ta roxondoox xa ƥayum. Teen san-

darma ke a ndetu a ngotkin me ta refna a ƥisiidin. Mi Mbegaan,  

aksidaŋ, a war o kiin! ta fi' nen oxaa xoox le suptooxiidaa. Sandarma 

ke a layin ee oleng xonee ndaa a jega waa ngaañooxna. 

Ye sandarma ke a ndalanna a yiifum baa ƈut teen a laamtun a kaayit 

ake no oto le. Mbegaan a coox a den kaayit ke. A sandarma ke a 

ndop a saytax ale no ke waralna aksidaŋ fee.

Ye sandarma ke a saytooxna ke waralna aksidaŋ fee, taaga a nga'u 

ee sofoor a njaga njaye ale tooñu. Mbegaan waasu a ƭatum a ret a 

soƥik a kamiyoŋ ale. Kaa ɗaanoogu. Keene ɓisiidu taamaala fee.  

Ye sandarma ke a ƭeetna a kaayit ake no oto le Mbegaan, tusum ɓee-

ree na ƭat. 

Neene, sandarma fa ndew fee a lokrand xa ƥay axe a roknin no oto 

le. Yaa da mbadna poliis, ta nan-gilooxel. Ke ta layna fop tus saƭkee 

teen. Neene sandarma ke a ndop a asan. Da andnin ee o oto malaaka 

a refu kaa jaɓel o wootoox. Da ndoon teen ee ƴuf o ndang dal o 

ndang. Sofoor fuu refna a wara o jeg a kaayit o oto a leeru. 

Laamit

1. O xum xeet a oto Mbegaan a sequ ? 

2. Ndax o oto le Mbegaan a waaga o ret Tambaa ? 

3. Xar taxu kam o oto le xumb ? 

4. Xar nu yiifandkaa a Mbegaan boo calelum a moƴ o faax ? 



Ndut ne



Ndiiki, Mustafaa a saƭkata. O hiid ole rend, ta jeg xa kiid ɓetaa ƭak. 

We ndimuuna a mbaraan o mbaajan ndax ta ret na saate caaci’umiin 

a Sandeem. Saate faaga Senegaal fop a andaan no fonŋik cosaan.  

A Sandeem, xa kiid xa ƥetaq axuu ndefna ndut maak naa jegaa 

maaga. Muu o ƥiy a Sandeem a refna guutkee keene. Goor oo,  

rew oo, xa teɓandoong oo, maak oo, fop kaa maadiidan. Saate fee 

kaa mayaa coow : xa oto, a sareet, xa welo, xa jakartaa, kaa sufaa 

wiin a ƥisaa na saate faa. O hiid olene  koy xupu yaam a ngeenna mal 

naa seqna o xet ole. No mal neene,  fop mbogu teen. Mal ke fop,  

roog we, xa pes axe, boo no maak we, goor fo rew.

Mal ne no maak we a cooɗta o nan ole, fop a cuungoogna. Ndut ne, 

fop ndamun, yaa o nqool setaambar a jegna ñaal ƭik. No joc olaa no 

batand naa Laandaan a mbi'itkan. 

Mal ƥetik a ndoonu, mal nuu refna a jega  goor fo rew. A jega mal naa 

seqna a qooland ale, Jalgi Nduur adwanun. A jega mal naa seqna 

xaaliis fee, oxe adwanuuna a ref Duudu Juuf. A jega  itam mal naa 

na lijtaa a ñaam ale fo a yer ale. Mal naaga hupu wiin. O xe  

adwanuuna a ref Maam Biram. Ta fokatel fo o xe refna Ayu. 

Mal ƥetkandeer ne a ref waa andoona ee kaa andel no jof. Den koy 

kaa ƥaataa a yiif mal lakas ke. O yaal saate fee a ref Laafaatim Juuf. 

Den fo jarafum Demba Joob den na lijtaa a njokrandaa mal ke. 

Me da mbarna nqucnit xa teƥandoong axe fo me da mbarna o ndef,  

kaa war o faax. 

Xa teɓandoong xa koor axe, a mbar na qenand ale, too maak we a 

adwan a den. Rew we oo yoqee a cinj. Xa sar axe da mbarna o ƭaap o 

we ndiweel. Xa leelir axe mbarna nqooland itam o we nqendaneel too 

a maya. Ye da mbugna ngeenin paar ke, da inoox a kid a qoolu a nqot  

tikoorik ke a mbaaƭik a koƥ alaa. Da nqet na ƭat ale fa Baab Koori ta 

lay a den ee : « mbi' yo fop boo baa nu ngod ƥaak ne. Baa nu mbeecit 

o mbaaƭ xa pas ƥaak fo qaasuuɓ. 

Da ñaaƴ o ndik a nqet fo mboƥ ndew ne : Yaasin ; Maye, Wolimata fa 

Sali. O xuu refna na den a gadoox laƥum. Maamuur a lay a den ee  

« mam nu njofaa ? Maye a doonin ee » kaa i mbug o mbog no calel 

ke, ke warna xa teɓ’ in, ten waru in.« Maamuur a doon o ndeɓum a 

layin ee « nu laya ndigil. » Aca i ndet, ƭeetyo me nu ñaaƴaa a koƥ ale 

kaa may foofi fo lanq. 

Baab Aali a xooy gendum ndax da mbaxtaan na cik ale no naak ke. 

Laafaatim a lay ee « fulaane we, fo seereer we, fo we naa njikwaa 

a tegeƴ, den andu a tegeƴ apaax. Den mbaru o mbokatoor a njikik 

naak. » 

Baab Aali a lay ee xan a jeg fa den jeetaay. Ta lay a den ee ba nu 

ñofandoox, too ba nu mbelaatoor   yaam kaaga kaa yaqaa a cik. Ta 

lay a den ee mbexeyyo njeg naak laa giñna taa mos boo fop a ƭaay. 

Baab Moor a lay ee ; fat i teel o ndet yaam no ndiig i ndefu. Baab Aali 

a lay a Musaa fa Omar da ngumin a sareet den a ƥis a den no ciijikax 

o xe daral. 

Da nqetik na carind Baab Aali. Oxeene o lay a den ee xan a cooɗ nji-

gan ne a Ngoor fee warna o yoon fo ƥeem. Ye da sambraa ta lay a 

den ee  ba nu mboodoox de, yaam nu mbaree o ñaalel. 

Nqes teel, jiijik we fop a ngar, seereer ke fo jiijikax a tegeƴ ake. Baab 

Aali a lim xaaliis fee a doonin no ɓay no ƥeeem. Da ŋaay den fop na 

sareet ake a ndet na daral faa. Pis ke ƈufaa da ndetaa. Ye ceeƈ tanqin 

ne fadkaa, da mbadiid baa mbidaa naak. Daral fee a may muut fo 

wiin, coow le ee kur. Wiin we a mbaxaale‘aa, naak ke mboolaa,  

gaynaak we a nqaaj a den. Jiijik we ƭeetaa naak ke. Da nqaajoor a qaaj 

a tadak ndax a bid ale a yooɓ. A qaaj-oo-qaaj a jeg o seereer o  

pulaane fo o ciijikax a tegeƴ. 

Da njik naak qarɓenƭik ndax da mbaajan ndut ne. Jiijik we ngum naak 

ke no nqel ne, fop a ƭaay. 

Baab Aali a lay a den ee nu mbi’a ngoor, naak ke a mbaaxa. A faamir 

fa yaa Binta a layin ee xooyi rew ɗik nu lay na cik ale no kaaf ke. 

A doon teen ee : ndut ne ñaal xarɓaxay fo ñaal ƥetik na xa culi temeed. 

Roog fuu feedna, nu mbara o nqet no mbind Baab Aali ndax nu and 

ke naa jikkeel fo ke doyna na xaalais. 

Rew we a lim cawir ke fop.Yaa Binta bind ke naa jikkeel fop fo ne 

xaaliisum a fodna. Baab Aali a cooɗin xaalis fa mayu ta layin ee fat 

nu ƥiiɓ . 

Nqes teel, rew we a ndet luuma. Ye timis a fadkaa da ngatiid a cooɗ 

a Baab Aali ke da njikna na kaayiit ake laltuuna. 

O yaar xa teɓandoong axe a mbaru o ndet na koƥ alaa ndax da nqucoox. 

Oxuu refna teen we ndimoonga a mbaajanong. Baab Demba fa yaa 

Ami a nqoy o ƥiy den Mustafaa ndax da ƥaatin yiif. 

Baa'bum a layin ee : « caaci ke wo fop cambaar a ndef’u. Mosee ndiid, 

mosee saɗar, fat o noon a den. » Ta doon ten ee : « wariro lool, 

wariro wuuq fat o saƭik. » 

Yaa’um a layin ee « o koor dara waree o ɗom no ten, baa sedlataam. 

Mustafaa a doon a den ee : banu njaaxiɗ, saɗarriim, diidiim, sendiim 

too loolkiim. Baab Demba a layin ee roki no njawandne o xaf no nqaw 

ne yo’ in foofi le yer teen ɓoogoox teen. 

yaa Ami a cooɗin teex a layin ee humwen no cokof, no ɓayof o janoon 

fo na caf a ñamaak. 

Yaa njeeƈ ne mudkaa Baab Demba a xeɗanin a yoon fo ten no nqel 

naa. Faap-o-tewum Faatu a reef tookum a giman. 

Xa teɓandoong axe mbarna ndok ndut fop a ngariid no nqel ne. A 

yoon fo we atna den. Ye njeeƈ ne a mudaa o koor o maak a lay a den 

ee « fat nu njeg jom to nu saɗ ». Da ndalfo adoox a mbaaƭik a koƥ 

alaa. Xa teɓandoong axe a loolaa wene a saƭkinooxaa. Mustafaa o xe 

taya, a ŋasaa a jalaa saa tiimnooraa gendum we. O koor o maak a lay 

a den ee tiimyo, jegee diid, jegee saɗar ndefyo cambaar. 

Caaci Mbisaan maak, ŋaamaan fee fo we naa ndamtan o waa no ruq.  

Mustafaa fo xa teɓandoong axe sag na, a ndok, Lakas we a ƭas, yaam 

a saɗar oxaa ɓisna den. O maak o leng a lay a den ee goor nu ndefu, 

ƭomu miñee too oxuu muñuuna xan a fag. 

Ye fop a tiimna, selbe we a ndokan a den toki njuli ke, a ɓolan a den 

xa lenge, saa ɓis a den no mbaar naa. Ye da ƥaatinkaa, a jeg xa culi 

axaa ƭaanna baa mbal o saq.Mustafaa koy a tooñaa gendum we. 

O yeng o laa no ndut naa, xa selbe xe ngimaa a mbakaa. Juul we fo 

xa selbe lakas a njaaɓaa. A pamb ake njibaa, lee-leek o cuul a inoox 

a jaayoox. Fuufuud we a nqonaa fo xa buuq. O selbe le ñarooxna a 

widaa kam o lang ole. O xaay gimaa ee « mbaam ta yaalof ee mbaam. » 

Jaajaaɓ waa a ndoonin ee « o yaales o xe ndut ne ee mbaam. » O cuul 

o leng o ne’e, Mustafaa a rok. A dalfo gim a kim alaa ba’um a jangin’ 

uuna. « Njas taa no maag a paƴum jeeri ee, njas taa no maag. » 

Jaajaab waa a yoon fa pamb akaa, xa buuq axaa fo o mbec onqaa a  

jaxasoox. Juul we fop a inoox a nqetwin. O cuul o lakas a gim ee :  

« caway laacee ndun. » Ndut ne moƴ o fel, xa selbe xe fop a muj a 

nqeenoox a mbuudaa juul we. » 

No nqes naa kumax maak a jangna den xa cax. A ɓaat teen a nax, fa  

a layooƭ fo ne taxar ke njiriñooreel. O selbe leng a lay ee fat nu ngore 

too mbañ o nqodaa. O ñak baa tax o gore’aƭar. O selbe lakas a doon 

teen ee : fat nu njeg jom too ñaaƴaa  no, ndigil. Yaam ndigil naa 

falakkaa. Kumax maak a lay ee ngenityo yar, sutura, fo ndamir ;  

mbi’eeno ƥonax nuun. O lakas a lay ee : sutyo coxod fo naal na qeeñ 

nuun, mbugiryo. Xa ñuxurum axe, kaa yoontaa  misaal boo juul we 

and ke naa jangneel teen. 

Ñaal naa na tox alaa, i nqeƥand ngañ, ndox xa lengee xe fop. Na 

saɗgalaa, juul we ƥogoox, a ndokoox baa mos, saate fee ndef no mbec 

boo tige ñaal. 

A cinj kaaga, Baab Aali gidim caate ke fop na yoon den a mosu fo 

nanoor den. Ta andnoor xa caaƈ axe ee den mbogu fop too kaa mbar 

o ndef qaariit. 

Wiin we no caate ke a ngidmin, da nqeɗ saa mbokit fop. 

Laamit

 

54 Ndang o ndang 6

1 Mam fa mban ndut ne a waru jegit ? 

2 Ndax rew we kaa mbaasit goor we calel ke ?   
Xar naa saƭkinaa a toonof ? 

3 Ndax xa caaƈ axe Sandeem soom mbogu  no ndut ne ?  
Xar naa saƭkinaa a toonof ? 

4 Xar moƴu o jeg solo no ke xa caaƈ axe a njangitna no 
ndut ne ? 

